
E assegûando infin Anna che protetta

A saiva stæta contro e frodi e a guæra

Do tutô, a-ô quæ a non ëa zà ciù sôggetta,

Se tornâsene a voêse in Inghiltæra,

O insemme a uña colonia lì diretta

A voëse stabilise in quella tæra,

Con un vento propizio, che in sciä seia

O se levava, me metteivo ä veia.

Un viægio feliciscimo compio

Arrivâvimo â primma isoa scoverta

Da Noli, e là trovemmo andando in gio

Çinque Zeneixi in sce uña spiaggia averta,

Che m’han dito, che ô stesso ô l'ea partio

Ciammando quella nêuva isoa deserta,

A quæ de descrovî ô l'aveiva ô vanto,

Sant'Antonio da-ô nomme do so santo.

E a lô ô ghe commetteiva d’aspetâlo

E de çercâghe un scito conveniente;

Perchè ô saiva tornôu pe popolâlo

Con portâghe da Zena nêuva gente:

Frattanto me façeivan vedde un palo,

E un morto lì straccôu recentemente,

O quæ o l'aveiva in cea uña screziatûa

Barocca e un tipo ignoto ne-a figûa.

O palo ô paiva un remmo rotto; strana

E diversa da-i nostri a forma a l'ëa;

Ancon ciù stravagante a figûa umana

A no s’assomeggiava a l'Europea

O a l'Axiatica razza o a l'Africana:

Tutto questo ô sveggiava in mi l'idea,

Che foïsan tutta roba proveniente

Da-e lontañe regioîn de l'Occidente.

